
ཀ་ཡེ་གསོན་དང་བུ་ངའི་སྙིང་གི་གྲོགས།།
ཁ་ཙམ་མ་ཡིན་དྲན་པའི་གཞོན་ཆུང་ཁྱོད།།
ག་ལེར་བསམས་ན་ལས་ཀྱིས་བསྐོས་ཐང་གིས།།
ང་གཉིས་སོ་སོར་འབྲལ་བའི་སྐྱེལ་མ་བྱས།།

ཅ་ཅོའི་གཏམ་སོགས་སྨྲས་པའི་ཚུལ་དྲན་ན།།
ཇ་ཡུན་ཙམ་གྱིས་ལོ་ཟླ་མཐའ་དག་འདས།།
ཆ་རྒྱུས་ཆེ་བའི་གཤིས་འཇམ་སྙིང་གྲོགས་ཀྱི།།
ཉ་གང་ཟླ་བ་ལྟ་བུའི་བཞིན་རས་དྲན།།

ཏ་ལའི་འཁྲི་ཤིང་ལྟ་བའི་མཉེན་ལྕུག་ལྡེམ།།
ཐ་མལ་ཀུན་སྤྱོད་དོར་བའི་བཞིན་བཟང་མ།།
ད་ཐེངས་ལས་ཀྱིས་ལུང་པ་གཅིག་འཛོམས་ཀྱང་།།
ན་ནིང་འབྲལ་དགོས་བྱུང་བའི་ལས་འདི་སྐྱོ།།

པ་པིར་མིན་ཡང་ལས་ཀྱིས་རྗེས་འབྲངས་པའི།།
ཕ་རོལ་གཞན་གྱིས་བསྒྱུར་བར་ག་ལ་སྲིད།།
བ་ཀུ་ལ་ཡི་མེ་ཏོག་འབྱེད་པ་ལ།།
མ་ལུས་སུས་ཀྱང་འབྱེད་པར་ནུས་མ་ཡིན།།

ཙ་ཙིག་བཤད་སའི་སྙིང་གི་གྲོགས་དགའ་བོ།།
ཚ་ཟེར་ཅན་བཞིན་ནུབ་རིར་བརྒལ་ན་ཡང་།།
ཛ་ཧུའི་བུ་མོའི་མདངས་ཀྱིས་བྱུགས་པ་ཁྱོད།།
ཝ་ལེར་མཇལ་ཁ་ཐེངས་གཅིག་ཨེ་ཡོང་སྙམ།།

ཞྭ་མོ་གྱོན་ནས་ཡོན་པོར་ལྟ་སྟངས་སོགས།།
ཟ་ཟེའུ་རྨི་ལམ་ནང་ནས་ད་དུང་མཇལ།།
འ་ཅག་མ་འཕྲད་དྲན་པའི་སྐྱོ་གདུང་སྟེ།།
ཡ་གིའི་རི་བོ་ཡིན་ཡང་བཟོད་པར་དཀའ།།

ར་བ་གངས་ཀྱིས་བསྐོར་བའི་ཡུལ་ལྗོངས་ན།།
ལ་ལུང་ལམ་ཕྲན་སྟོང་ཕྲག་བརྒལ་ཀྱང་རུང་།།
ཤ་འཇམ་ཡིད་འོང་སྙིང་གི་གཅེས་ལོ་འདྲ།།
ས་སྟེང་འདི་ནས་ཁྱོད་ལས་གཞན་མ་མཐོང་།།

ཧ་ལམ་མ་འཕྲད་ལོ་ཟླ་ཁ་ཤས་སོང་།།
ཨ་བོའི་སེམས་ལ་སྐྱོ་བའི་ན་ཟུག་ལྡང་།།
ཧ་ལོའི་མེ་ཏོག་བཞད་པའི་དུས་བཟང་ལ།།
ཨ་སྐྱིད་ཐང་དུ་འཛོམ་པའི་སྨོན་འདུན་ཞུ།།

༼ རྣོ་ཟེར། ༽

ལེགས་བྱས་བསོད་ནམས་པིར་གྱི་རི་མོ་ཐོད་པའི་ཐོག་ཏུ་བརྐོས་པ་ཡིས། །
རིག་བྱེད་རྒྱ་མཚོ་བསྐྱིལ་བའི་དབུས་སུ་ཡིད་འཕྲོག་ལྷ་མོའི་ཞལ་རས་འཁྲུངས། །
ལེགས་བཤད་སྟོང་གི་དགའ་ཚལ་རྒྱས་ནས་སྙན་ཚིག་པདྨའི་ཟེའུ་འབྲུ་དགོད། །
སྣང་བའི་བདག་པོ་གནས་འདིར་ལྷགས་པས་སྤྲོ་དགའི་དཔལ་ལ་རྟག་ཏུ་རོལ། །

གསེར་གྱི་མེ་ཏོག་ལྷ་ལ་ཕུལ་ཡོད་སྨོན་འདུན་རུམ་གང་པང་དུ་བཅུག །
དབྱངས་ལ་བརྒྱུས་པའི་ཚིག་ཚོགས་གྲངས་མེད་བློ་གྲོས་སོར་མོས་དལ་གྱིས་བསྣུན། །
ཡིད་ཀྱི་མཁའ་ལ་ཉི་ཟླ་གཉིས་བྲིས་རྒྱུ་སྐར་མང་པོས་མཐའ་ནས་བསྐོར། །
མཛེས་མཛེས་ལྷ་ཞལ་ཡིད་ལ་སྒོམ་བཞིན་སྙན་སྙན་ཚིག་གི་རྒྱུད་མངས་དཀྲོལ། །

དྭངས་མའི་མཚོ་བྱུང་ཟླ་བ་ལས་འཁྲུངས་དྲི་མེད་དབྱངས་ཀྱི་ཁ་བཏགས་དངོས། །
འཆི་མེད་བུ་མོའི་མཛེས་ཉམས་འཕྲོག་པའི་རིག་བྱེད་བུ་མོ་དབྱངས་ཅན་མ། །
རྨ་བྱ་བུ་མོའི་སྒྲ་འཛིན་ངོས་སུ་སྣང་བའི་མགུར་གླུ་སྒྲོག་མཁས་མ། །
མགྲིན་པའི་རྩ་མདུད་ལྷོད་ཀྱིས་དཀྲོལ་ནས་དགྱེས་འཛུམ་བུ་ལ་གནང་བར་རྩེན། །

སྣང་བའི་མེ་ལོང་ཕྱི་གཙང་ནང་གཙང་ཀུ་མུད་དགའ་ཚལ་རྒྱས་པ་བཞིན། །
རྨི་ལམ་སྐྱ་བོར་ཚོན་རྩི་བྱུགས་པ་ཁེར་རྐྱང་བུ་ལོའི་ཐོབ་སྐལ་ཡིན། །
མི་མེད་བས་མཐའི་དགའ་ཚལ་འགྲིམས་ནས་སྣང་བའི་རྨི་ལམ་ཡིད་ལ་སྒོམ། །
གནམ་སའི་བདེ་སྡུག་ཡི་གེར་ཕབ་ནས་འཁོར་བའི་གཞས་ཆུང་ངག་ལ་དྲངས། །

ཞེ་འཛིན་སྣང་བའི་དབྱངས་གསལ་ཁྲི་འབུམ་ཡིད་ཀྱི་ཁད་དུ་ངང་གིས་བསླེབས། །
ཚོར་བའི་རྟ་ཁྱུ་བྲོས་པའི་ཤུལ་དུ་རྟོག་བཏགས་འཁྲུལ་བའི་རྨི་ལམ་བརྩེགས། །
སྤྲོས་བྲལ་དབྱངས་ཀྱི་ང་རོ་སྒྲོག་བཞིན་དོན་དམ་གླེགས་བམ་ཁྲོད་དུ་ཉལ། །
བུ་ལོའི་ཕུགས་བསམ་དབྱངས་ལ་གཏད་ནས་མིང་དང་ཚིག་གི་བཤམས་སྟོན་བྱས། །

བདག་གི་ཉི་མ་ཕྱོགས་བཞིར་མཆེད་ཅིང་འདབ་བཟང་ལོ་མ་སྟོང་ཕྲག་བཞད། །
ངག་ལ་བདུད་རྩིའི་བྱིན་རླབས་བྱུགས་ནས་དབྱངས་ཅན་ལྷ་མོའི་རྒྱུད་མངས་གཡར། །
མཁའ་ཡི་ཆུ་འཛིན་རི་རྩེར་བཏགས་ཤིང་དྲི་ཟའི་གར་སྟབས་འཁྲིས་སུ་བཀོད། །
ཁོ་བོའི་མི་ཚེ་རླུང་གིས་ཁྱེར་ཀྱང་ཚིག་གི་འདབ་མ་སེམས་སུ་བཞད། །

ལས་དབང་ཐོད་དར་དཀར་པོའི་ནང་དུ་མི་ཚེ་མར་མེ་རྐང་གཅིག་སྒྲོན། །
སྐྱི་སེར་རླུང་བུའི་འགྲོས་དང་འགྲོགས་ནས་སྲིད་པའི་ཉིན་སྲིབ་ཀུན་ཏུ་ཉུལ། །
མི་ཚོགས་མེད་པའི་ལྷིང་འཇགས་ཁྲོད་དུ་ལོ་ངོ་སྟོང་གི་ལོ་རྒྱུས་དྲན། །
དྲན་ཚོར་འཇའ་ཚོན་སྣ་ལྔའི་དབྱིབས་གཟུགས་མཐོན་མཐིང་ངོས་སུ་ལེགས་པར་བཤམས། །

སྣང་བའི་རི་མོ་ས་སྲོས་བཞིན་དུ་མཛེས་སྡུག་འཆི་མེད་ཡུལ་དང་མཚུངས། །
འཁོར་བ་སྒྱུ་མའི་རང་གཟུགས་ཤིག་ལ་དགའ་སྡུག་གཉིས་ཀྱི་རྣ་རྒྱན་བཏགས། །
རེ་དགའ་རེ་སྡུག་འཚོ་བའི་གྲུ་ཁར་སྐབས་རེ་དགོད་ཅིང་ལན་རེ་ངུས། །
ཚོར་བའི་ཁ་དོག་ཟིན་བྲིས་ཕབ་ནས་ལས་ཀྱི་འགན་འཁྲི་བདག་གིས་བླངས། །

བདག་ཡིད་རྣམ་ཤེས་དབུགས་རྒྱུན་ཕྲ་མོ་ཕུགས་བསམ་ཁྲོད་དུ་ཐིམ་པར་སྣང་། །
སྣང་བ་བྱིས་པའི་རྩེད་གར་འཁྲབ་བཞིན་དགའ་སྐྱོ་གླེགས་བམ་ཁྲོད་དུ་བརྩེགས། །
སེམས་ཀྱི་ངལ་དུབ་སེལ་བའི་གཞས་ཆུང་བསམ་གཏན་སྤྱིལ་ཆུང་ནང་ནས་བླངས། །
སྙན་ཚིག་རེ་རེ་སེམས་ནས་འཁྲུངས་ཤིང་ཤ་དང་ཁྲག་གི་གསེབ་ཏུ་འདྲེས། །

སྣང་བའི་ཁམས་སུ་ཚོར་བའི་རི་མོ་དབྱངས་ཀྱི་བསླུས་པ་སྣ་ཚོགས་མཆིས། །
ལྷ་ལམ་ངོས་སུ་མེ་ཏོག་འཐོར་བ་རྟོག་བཏགས་འཁྲུལ་བའི་འཇའ་རིས་ཡིན། །
སྒེའུ་འགྲམ་ངོགས་སུ་མེ་ལོང་ལྷག་པ་ཕྱི་དྲན་སྟོང་གི་གཏམ་བརྗོད་ཡོད། །
ང་ནི་གནམ་སའི་སྒྲུང་གཏམ་འཚོལ་བའི་རྒྱང་རིང་བདས་པའི་ཕྱེ་ལེབ་བཞིན། །

༼ རྫ་ཤུལ་བློ་བཟང་། ༽

དབུས་ཀྱི་ཡར་ལུང་གཙང་པོ།
ཡབ་མེས་ཚོའི་དཀའ་སྡུག་གི་མིག་ཆུ་ཁུར་ནས་
གང་སར་བཞུར།
ང་ཚོའི་ཕ་མ། ང་ཚོའི་ཕ་མའི་ཕ་མ་དག་གི་ཁ་ཞག་དེ་དག།
བཙན་པའི་གངས་རི་འདིའི་འགྲམ་རྒྱུད་དུ་ལུས་ཡོད།
གནམ་ས་དང་གནམ་ས་འདྲེས་པའི་
རྨི་ལམ་དང་ཕུགས་བསམ་བརྩལ་ས།
ཕ་མ་ཚོའི་མི་ཚེ་ཡི་འདས་དོན་གླེང་སའི་རྒྱང་རིང་
གི་ཕ་ས་གངས་རི།
ཁྱོད་ཀྱི་འགྲམ་རྒྱུད་ནས་ངས་དེ་རིང་ཕ་མ་ཚོར་བཀའ་དྲིན་
ཞུ་ན་འདོད།
ཕ་མས་དཀའ་སྡུག་གི་རྔུལ་ནག་ཐོད་ནས་བཞུར་ཡང་།
མདུན་བསྐྱོད་ལ་མཚམས་འཇོག་མེད་པར་
དཀའ་སྡུག་འདི་དག་མྱོང་དགོས་པ་ཡང་བུ་ཕྲུག་གི་ཆེད་དུ།
གོམ་འགྲོས་ཤིག་ཏུ་བརྩིས་འདུག།
ཨ་ཕ། ཨ་མ། ཁྱེད་གཉིས་ཀྱི།
གཟུགས་གཞིའི་དྲང་ཚིགས་ལ་རང་ཚུགས་མེད་པར།
འཁྱོག་པོར་སྒུར་དོན་ནི།
བུ་དང་བུ་མོ་དག་གི། ཁ་ཟས་ཀྱི་ཆེད། མ་འོངས་པའི་ཆེད།
ཕུགས་བསམ་གྱི་ཆེད་དུ་ཡིན་པ་གསལ་ཐག་ཆོད་པོ་ཞིག་རེད།
ཨ་ཕ་ཨ་མ་བཀའ་དྲི་ཆེ། ཁྱེད་གཉིས་ཀྱི་བཀའ་དྲིན་ནི་
ང་ཚོས་འཇལ་ཐུབ་པ་ཞིག་མིན་ཡང་།
ངས་དེ་རིང་ཕ་མའི་དུས་ཆེན་ལ་འབྲེལ་ནས།
བཀའ་དྲིན་ཞུ་ཡིག་འདི་བྲིས་པ་ཡིན།
བཀའ་དྲིན་ཆེ། བཀའ་དྲིན་ཆེ།

༼ འཆིང་གྲོལ། ༽

བྱེབྱེའུ་ཆུང་འཇོཇོལ་མོཇོ། ཕ་མའི་དྲིན་ལན། སྣང་བའི་རྨི་ལམ།
ཀ་རྩོམ་སྙིང་
གི་མེ་ཏོག

འཁྲུལ་སྣང་ཀློང་གི་
གསོལ་འདེབས།

ཡང་ན་དྲན་ཤིང་གི་རྨི་ལམ་གྱི།
འཁོར་བའི་ལས་འཕྲོ་མཐའ་དག
མ་ངེས་པའི་གཏན་ཚིགས་ཀྱི་ར་བར་བཅུག་ཀྱང་།
ལན་གཅིག་ཡིན་ན་ཆོག་པའི་ཁྱེད་རང་ལགས།
སྐྱོ་གདུང་ནི་སྲིད་པའི་རྩེ་རུ་གནས་ཤིང་།
ངང་སྒུག་ནི་སེམས་ཀྱི་ཟབ་སར་གསལ།
སྐྱེ་བ་སྟོང་གི་ཁ་ཆད་ཀྱི་སོར་རྩེ།
ཁྱེད་ཀྱི་སྐྲ་འདབས་སུ་ཐེངས་གཅིག་གླན་པར།
ཞེན་ཆགས་ཀྱི་རུ་མ་མི་འགྱུར་རྡོ་ལ་བརྐོས།
སྨྲ་སྒོ་ཐ་སྙད་ཀྱི་འཚངས་ཁས་བཅད་ཀྱང་།
ཕྱི་ནང་གསལ་བའི་རྣམ་འགྱུར་གྱི་དྲན་པ།
ལོ་ཟླས་མཚོན་དུ་མེད་ཅིང་ཚིག་གིས་ཚབ་ཏུ་མེད།
དྲི་མེད་ཀྱི་དྲན་པ་འཚོལ་བའི་རྨི་ལམ་ལགས།
དབྱངས་ཀྱི་སྣེ་མོ་ནས་ཟིན་ཐབས་མེད་པ།
ལག་པའི་འདེགས་འཇོག་མ་རེད་རྒྱབ་གཟུགས་རེད།
པར་གྱི་གྲུ་ཟུར་ནས་སྟོན་ཐབས་མེད་པ།
ཆུ་ཡི་ཐིགས་པ་མ་རེད་དུངས་པ་རེད།
རྫོགས་མཐའ་མེད་པའི་བཞུད་ལམ་གྱི་སུམ་མདོར།
སེམས་པ་འཁུར་བའི་བྱ་ཁྱུ་འདྲོགས་སྟངས་འདི།
གསོལ་འདེབས་ཀྱི་ཚིག་འབྲུ་གངས་རིའི་རྩེ་ལ་བསྒྲོན་ནས།
དམ་ཚིག་གི་རི་མོ་གཙང་པོའི་དྭངས་ཤར་བརྒྱུས་པས།
སྔར་མེད་ཀྱི་ཡིད་ཆེས་བདག་ལ་བསྩལ་རོགས་ཞུ།

༼ མདའ་ཅང་ཤེས། ༽

ཟང་ཟིང་གྲོང་གི་བྱ་མང་བསྐྱུར་ནས།
བག་ལྷོད་ཀྱི་ཁོམ་གསེང་རྙེད་དུས།
ངས་རྟག་པར་གདུགས་མོ་སྐྱིད་ཀྱི་
མཛའ་གཞས་ལ་ཉན།
སྙན་འཇེབས་མཛའ་གཞས་ལ་འཁྲེང་བའི།
དུང་བརྩེའི་ལྷོག་ལྷོག་གི་ཆུ་མོ།
སེམས་ཀྱི་ཟབ་ས་རུ་མཚམས་མེད་དུ་འཕྱུར།

གདོད་ནས་སངས་པའི་གླུ་སྐད་ཀྱི་
ཉིང་བཅུད།
ཕྲ་ཞིང་མཉེན་པ་དྭངས་གཙང་གི་ཆུ་མིག།
འདེགས་འཇོག་རན་པ་བསིལ་རླུང་གི་
ལྡེམ་རྐྱོང་།
ཚིག་གི་སྒྲ་རིས་གསལ་བ་མངོན་སུམ་གྱི་
ལྷ་མོ།

བརྩེ་དུང་ལ་འཁྲིལ་བའི་མཛའ་གཞས་
ཀྱི་རི་མོ།
རླབས་རྩེར་སྐྱོམ་པའི་མུ་ཏིག་གི་ཕྲ་རྒྱན།
སྐྱོ་བ་ལ་བསྒྲེས་པའི་འགྱུར་ཁུགས་
ཀྱི་རུ་དར།
རི་གསུམ་གྱི་ཡང་རྩེར་ལྷབ་ལྷུབ་ཏུ་སྐྱོམ།

ཡིད་དབང་རབ་ཏུ་བཀུག་པས།
དོན་ལྔའི་བྱང་ཁོག་གི་སྟེང་འོག་བརྗེ་འགྲོ།
རང་སེམས་བཙོན་ནས་གྲོལ་པས།
ཚོར་བའི་ཕྲ་ཕུང་ལས་བདེ་སྡུག་གི་
ཐ་སྙད་འགྲིལ་ཡོང་།
གླུ་སྐད་དྭངས་དྲགས་པས།
བརྩེ་བའི་མཚོ་གཏིང་གི་རྡེའུ་ལེབ་
མོ་མཐོང་།
གླུ་སྐད་སྙན་དྲགས་པས།
སྐྱོ་བའི་མཆི་མ་ལས་མུ་ཏིག་གི་རྡོག་
པ་འཐོར།

སྙན་འཇེབས་ཀྱི་གདངས་འགྲོས་རེ་རེ།
ཟག་བཅས་ཀྱི་ཕུང་པོའི་རྩ་ལམ་དུ་
ཁྱབ་དུས།
རྨི་ལམ་གྱི་གཤོག་འགྱུ་སྔ་མོ་ནས་བར་
སྣང་དུ་རྩེན།
དམ་ལྷོད་ཀྱི་འདེགས་འཇོག་རེ་རེ།
སྒྲ་འཛིན་གུར་གྱི་ལྡིང་ཁང་དུ་འཛུལ་དུས།
དྲན་འཕྲུལ་གྱི་སྣང་བ་སྔ་མོ་ནས་ར་
བཟི་བར་གྱུར།

༼ སྟག་རིག་འབྲུག་ཐར། ༽


